
పంబిన మర్మమేలంబున నొడయ - నంబి యన్వాఁడు భయం బింత లేక

వెడపను ల్వంపఁగ వేశ్యయింటికిని - నెడయును బుచ్చంగ నిట్లెఱింగియును

వారక యత్తిరువాలూర భక్తు - లూరక చూచుచు నున్నారు గాని

తారొండె శివుఁబంపఁదగ దన్నవారు - గారొండె నంబికి వేఱొక్క (?) భృత్యుఁ

బనిపాటు సేయ నేర్పడ నియమింప - రననేల వేయును” ననుచు నుగ్రమునఁ

గలికామదేవుఁడన్గణము నీ యూరు దలఁచిన నీ వార్త దడవిన యపుడ

యెట్టిబల్లిదునైనఁబట్టి భంజింప - నట్టిచో నే నేఁగి య ట్లొడఁబఱచి

చక్కన నాతని సముఖంబునందు - నొక్కటిసేయనే యొం డిఁకనేల?

చేయొగ్గి మీ తాతచేత మా తాత - యాయతిచూపి ప్రాఁతప్పు గొన్నాఁడె

అడిగినప్పుడు నీకు నర్థమిచ్చుటయు - బడిపను లేమేనిఁ బాఱి సేయుటయు?

మిక్కిలి భక్తినిమిత్తంబు గాదె - యెక్కుడుగాఁగ నీ కేఁగూర్చుటెల్లఁ?

గావున మా భక్తగణములనడుమ - నీ వహంకారించి నిలువ నెవ్వఁడవు?

భ్రాంతి “సంసర్గజాః పాపగుణా భ - వంతి” యన్చదువు దా వసుధ నాకయ్యె

నీ కారణంబునఁగాక భక్తులకు - మాకును నొల్లమి మనసునఁగలదె?”

అని యిట్లు పెక్కు దృష్టాంతరంబులను - మనసిజహరుఁడు నంబనకుఁ దెల్లముగ

భక్తుల మహిమయు భక్తుల ఘనత - భక్తుల నడవళ్లుఁ బాటించి తెలిపి

నయమును నధికవినయమును భక్తి - భయమును దత్త్వనిర్ణయము సంధించి

ప్రథితజంగమమహాభక్తస్థలంబు - పథముఁజూపుడుఁజాఁగఁబడి మ్రొక్కి నంబి

"సద్గురుమూర్తి! జగద్గీతకీర్తి! - హృద్గతంబైయున్న మద్గర్వమడఁచి

సద్గతిఁజూపి నీ జంగమభక్తి - తద్గతుఁజేసితి ధన్యుండ నైతి

నరిగి దైన్యముఁజూపి యభయంబు వేఁడి - శరణని ప్రార్థించి సంస్తుతుల్ సేసి

యడుగులఁబడి బంటనై యాడిపాడి - పడయుదు నెట్లైన భక్తులకరుణఁ

జూడుమా! యింక నీ సుతుభక్తి” యనుచు - నాడాడ భక్తాళి కభిముఖుండగుచు

నందంద బారెంట నంత మూరెంట - నందుండి ధరణి సాష్టాంగంబు లిడుచు

దాళముల్ గ్రంగన ధ్వనియించి మ్రొక్కి - వేళానుకూలవిలోలరాగములఁ

బరగు మహాభక్తచరితలు నాద - భరితమై చనఁదిరుపాటలు సేసి

పాడుచు నొక్కొక్క భక్తునిచరిత - వేడుకఁబొగడు నవ్విధ మెట్టులనిన

		 ఈ పేజీలో చివరి మార్పు 20 డిసెంబరు 2020న 00:37కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

